
KAGOENA'AN PRIKABEDJIKAN TINGGI.









lima atawa bangsa jang berperang dengen hati enteng, apalagi lantaran soeka meliat darah mengoetjoer, djadi kailangan iapoenja sifat manoesia dan merosot toeroen hingga seperti binatang. Djadinja biarpoen itoe fihak jang sengadja tjari onar aken menjerang dan menaloekin bisa dapet kamenangan, itoe kaoentoengan jang didapet dari merampas daerah moesoeh tida satimpal sama karoegian jang dialamin lantaran linjapnja marika poenja sifat kamanoesia'an, kerna itoe segala kaoentoengan lahir kabanjakan tjoemah menjenangken saliwatan, sedeng apa jang marika kailangan ada barang jang paling berharga bagi kahidoepan. Maka itoe dengen tida taro perhatian fihak mana aken menang atawa kalah dalem itoe peperangan , Lao Tze bisa tetepken lebih doeloe bahoea, djikaloe moesti djoega bertempoer, fihak jang bekalahi dengen perasaan menjesel — saking terpaksa aken membela diri, boekan sengadja hendak toempahken darah — marikalah jang aken dapet kamenangan, sebab berdiri di fihak kabeneran dan ka'adilan, hingga dapetken kamenangan batin jang bersifat kekel. (Ajat 3-5).


Dari boenjinja ini fatsal dan fatsal jang doeloean, kita-orang bisa taoe bahoea Lao Tze, seperti djoega samoea goeroe-goeroe kabatinan jang tinggi, tida soeka pada peperangan sabagi alat boeat poeasken kaserakahan atawa memoetoesken satoe perselisihan, jang saberapa bisa haroes diberesken satjara dami dengen berdasar pada ka'adilan dan sikep saling mengalah ; tetapi itoe Goeroe Toea tida salahin pada fihak jang tjaboet sendjata aken membela diri kapan segala daja aken pegang, tegoeh perdamian soedah mendjadi gagal; tjoemah diperingetken soepaja

